
DARI CABARAN KEPADA KEJAYAAN:
KMK PSA BUKA RUANG, BINA MASA DEPAN
GRADUAN BERKEPERLUAN KHAS

SHAH ALAM, 29 SEPTEMBER 2026 — Di sebalik jubah dan senyuman para graduan
pada Majlis Konvokesyen Politeknik Sultan Salahuddin Abdul Aziz Shah (PSA) Ke-27
yang telah berlangsung baru-baru ini di Universiti Pendidikan Sultan Idris, Tanjong
Malim Perak tersimpan kisah perjuangan yang membuktikan bahawa setiap individu
mempunyai potensi untuk berjaya apabila diberikan peluang, sokongan dan
kepercayaan.

Graduan Program Sijil Khas Penyenggaraan Mekanikal (KMK) mencerminkan
komitmen PSA dalam memperkasa pendidikan TVET inklusif, khususnya kepada
pelajar berkeperluan khas termasuk pelajar masalah pendengaran.

Seramai 11 graduan Program Sijil Khas Penyenggaraan Mekanikal (KMK) yang
diraikan pada majlis tersebut dengan kejayaan menamatkan pengajian dalam
program yang memberi penekanan kepada pembangunan kemahiran teknikal.

Lebih daripada sekadar sebuah program pengajian, KMK merupakan manifestasi
komitmen PSA dalam menyediakan pendidikan TVET yang inklusif, khususnya
kepada pelajar berkeperluan khas termasuk pelajar masalah pendengaran yang
mempunyai minat dan potensi dalam bidang mekanikal.

Ditawarkan selama empat (4) semester di peringkat sijil, program ini menyediakan
latihan teori dan amali dalam bidang Fabrikasi Logam, Permesinan Am,
Penyaman Udara serta Baik Pulih Kenderaan. Pembelajaran berasaskan
kemahiran ini memberi peluang kepada pelajar untuk membangunkan kompetensi
yang relevan dengan keperluan industri.

Namun, perjalanan mereka tidak dilalui sendirian. Sepanjang pengajian, para pelajar

menerima sokongan yang diperlukan untuk memastikan mereka dapat belajar
dalam persekitaran yang kondusif dan inklusif, termasuk bantuan kewangan

Kementerian Pendidikan Tinggi (KPT), kemudahan asrama serta khidmat
jurubahasa berpengalaman.

Sokongan ini menjadi sebahagian daripada ekosistem yang membantu pelajar
membina keyakinan, berdikari dan memperkukuh kemahiran sehingga bersedia
melangkah ke alam pekerjaan.

Kejayaan program KMK turut diterjemahkan melalui kebolehpasaran graduannya
yang memberangsangkan. Kepercayaan majikan terhadap keupayaan graduan OKU
pendengaran membuktikan bahawa kompetensi dan kemahiran yang dimiliki mampu
menjadi asas kepada pembinaan kerjaya.

Bagi graduan, peluang pekerjaan bukan sekadar sumber pendapatan. la adalah ruang
untuk membuktikan kemampuan, membina keyakinan diri dan menunjukkan bahawa
mereka juga mampu memberikan sumbangan bermakna kepada industri dan
masyarakat.

Program KMK turut menerima akreditasi Malaysian Qualifications Agency
(MQA), sekali gus memperkukuh pengiktirafan terhadap kualiti dan standard
program yang dilaksanakan.

Sehingga kini, PSA telah melahirkan lebih 350 graduan KMK satu pencapaian
yang mencerminkan usaha berterusan institusi dalam membuka laluan pendidikan
dan kerjaya kepada golongan berkeperluan khas.

Kejayaan ini bukan sekadar pencapaian akademik, tetapi menjadi bukti bahawa
potensi mampu berkembang apabila peluang dibuka. Daripada kemahiran yang
dipelajari, lahir keyakinan; daripada keyakinan, terbina kemandirian; dan daripada
kejayaan individu, tercipta sumbangan kepada masyarakat dan negara.

Tema Konvokesyen Politeknik dan Kolej Komuniti Zon Tengah 2026 “Melonjak
Potensi, Mencipta Legasi” bukan sekadar tema, tetapi cerminan perjalanan setiap
graduan yang membuktikan bahawa tiada potensi yang terlalu kecil untuk
dikembangkan dan tiada impian yang terlalu jauh untuk dicapai apabila peluang
dan sokongan diberikan.

Kejayaan yang diperolehi bukan sekadar pencapaian akademik, malah menjadi
simbol keberanian, ketekunan dan keyakinan bahawa mereka juga mampu berdiri
sebaris dalam dunia pendidikan dan pekerjaan.

-TAMAT-

Unit Komunikasi Korporat

Politeknik Sultan Salahuddin Abdul Aziz Shah
Jabatan Pendidikan Politeknik dan Kolej Komuniti
Kementerian Pendidikan Tinggi

Untuk maklumat lanjut berhubung siaran media ini sila hubungi Unit Komunikasi
Korporat di talian 03 - 5163 4000 samb. 1104 atau 016 — 2029151. Terima kasih.

